
Bakı şəhəri Pirallahı rayon İcra Hakimiyyəti başçısının 2017-cı ilin sosial-iqtisadi inkişafının yekunlarına və 2018-ci ildə qarşıda duran vəzifələrə dair

H  E  S  A  B  A  T  I

Prezident İlham Əliyevin sədrliyi ilə Nazirlər Kabinetinin 2017-ci ilin sosial-iqtisadi inkişafının yekunlarına və qarşıda duran vəzifələrə həsr olunan müşavirə
Ötən illərdə olduğu kimi bu il də yanvar ayının 10-da Prezident İlham Əliyevin sədrliyi ilə Nazirlər Kabinetinin 2017-ci ilin sosial-iqtisadi inkişafının yekunlarına və qarşıda duran vəzifələrə həsr olunmuş ənənəvi müşavirəsi keçirildi. Dövlətimizin başçısı ölkəmizin siyasi, iqtisadi, sosial həyatının bütün sahələrini əhatə edən hesabat xarakterli nitqində il ərzində görülmüş işləri dərindən təhlil edərək 2017-ci ildə əldə edilmiş nəticələrin yüksək qiymətə layiq olduğunu demişdir. 2017-ci ilin dərin iqtisadi islahatlar ili olduğunu bir daha vurğulayan Prezident İlham Əliyev həm Dünya Bankı, həm Avropa Yenidənqurma və İnkişaf Bankının Azərbaycanda gedən proseslərə yüksək qiymət verdiyini bildirmişdir. Eyni zamanda, cənab Prezident Davos Ümumdünya İqtisadi Forumunun hesablamalarına əsasən Azərbaycan iqtisadiyyatının rəqabətqabiliyyətliliyinə görə 2017-ci ildə iki pillə irəliləyərək, dünya miqyasında 35-ci yerdə qərarlaşmasını çox böyük göstərici adlandırmışdır. 2017-ci ilin tarixi hadisələrlə də yadda qaldığını qeyd edən Prezident İlham Əliyev “Azəri-Çıraq-Günəşli” yatağı üzrə kontraktın müddətinin 2050-ci ilə qədər uzadılmasnı, “Şahdəniz-2” layihəsinin icrasının 99 faizə çatmasını, TANAP və TAP layihələrinin uğurla reallaşmasını, nəinki ölkəmiz üçün, bölgə üçün, dünya üçün önəmli hadisə olmuş Bakı-Tbilisi-Qars dəmir yolunun açılışını, Şimal-Cənub nəqliyyat dəhlizinin icrası istiqamətində önəmli addımların atılmasını xüsusi vurğulamışdır.

2017-ci ilin “İslam Həmrəyliyi İli” elan edilməsini və bu hadisənin İslam aləmində çox böyük dəstəyə və rəğbətə səbəb olduğunu bildirən Prezident İlham Əliyev ötən il Azərbaycanda İslam Həmrəyliyi Oyunlarının müvəffəqiyyətlə keçirilməsini ölkəmizin siyasi, diplomatik, iqtisadi uğurlarına  əlavə edilmiş idman uğuru kimi dəyərləndirmiş, bu Oyunların İslam həmrəyliyinin gücləndirilməsi istiqamətində atılan önəmli addım, ölkəmizin xoş niyyətinin, xoşməramlı siyasətinin göstəricisi olduğunu qeyd etmişdir.

Azərbaycan xalqının yüz il bundan əvvəl müsəlman aləmində ilk dəfə olaraq demokratik respublika yaratması ilə fəxr etdiyimizi, xalqımızın böyük, istedadlı, azad xalq olduğunu bir daha bütün dünyaya nümayiş etdirdiyimizi, Azərbaycan Xalq Cümhuriyyətinin yaradılmasının və iki il ərzində fəaliyyət göstərməsinin tarixi hadisə olduğunu vurğulayan Prezident İlham Əliyev, Azərbaycan Xalq Cümhuriyyətinin fəaliyyətininin dövlətimiz və xalqımız tərəfindən yüksək qiymətləndirildiyini nəzərə alaraq, 2018-ci ili ölkəmizdə “Azərbaycan Xalq Cümhuriyyəti İli” elan etdi və il ərzində həm respublikamızda, həm xaricdə bununla əlaqədar bir çox tədbirlər keçiriləcəyini bildirdi. 

Dövlət Proqramları və qarşıda duran vəzifələr
Azərbaycan Respublikasının Prezidenti İlham Əliyevin proqram xarakterli nitqindən irəli gələn məsələlər prizmasından baxsaq hesabat dövründə rayonumuzda aparılan abadlıq-quruculuq işləri uğurla davam etdirilmişdir:  Gürgən  qəsəbəsinin  giriş  hissəsində  geniş miqyaslı  abadlıq-quruculuq  işləri aparılmışdır. Mərkəzi  yolun  kənarında qala  divarının  inşası  tamamlanmış, yol  kənarı  hissədə  dekorativ  hasarların  inşası başa çatdırılmışdır. Qala  divarları 6  qüllə və bir bulaqdan ibarət olmaqla ümumilikdə 7  elementi özündə birləşdirir.  Ən  böyük  qüllə 11 metr hündürlüyündədir. Ümumilikdə qala divarlarının uzunluğu 654 p/m-dir. Giriş hissədəki qüllələrin üstündə iki ədəd Azərbaycan Respublikasının bayrağı quraşdırılmışdır. Dairəvi qüllənin üstündə 8 ədəd bayraq üçün metal konstruksiya düzəldilmişdir. Həmçinin Qala divarlarının üstündə daşdan yonulmuş 12 ədəd çıraq düzəldilmiş, gecə işıqlandırma sistemi ilə təchiz olunmuş Azərbaycan Respublikasının xəritəsi və Heydər Əliyev fondunun loqosu quraşdırılmışdır. Qala divarının ətrafına qazon örtüyü salınmış, müxtəlif növ ağac və gül kolları əkilmişdir. Bundan əlavə divarların üzərində güldanlar quraşdırılmışdır. Qala divarlarının yerləşdiyi təpənin üst hissəsində isə dekorativ “Qaval Daşı” düzəldilmiş və işıqlandırılmışdır. 

Gürgən  qəsəbəsində  tarixən mövcud olan  təbii  bulaq   yenidən  qurulmuşdur. 

Gürgən  qəsəbəsində  yerləşən  mövcud  göl  çirkab  sulardan təmizlənmiş, ətrafında  4 metr  enində yol  düzəldilmiş, perimetri  boyu  300 metr  məsafədə qaya  daşları  düzülmüş, qırağında  hündürlüyü 9 metr,  eni  isə  12 metr  olan  şəlalə  quraşdırılmışdır. Bundan əlavə gölün  üzərində  12 metr  uzunluğunda  piyadalar  üçün   körpü  düzəldilmişdir. Burada  quraşdırılmış şəlalənin yanında, gölün daxilində  iki ədəd fontan düzəldilmiş, gölə əhalinin istirahəti üçün qayıqlar buraxılmış, yanında isə estetik gözəllik yaradan dekorativ yel dəyirmanı qurulmuşdur. Həmçinin gölün ətrafı boyu yaşıllıqlar  salınmışdır.  

Mərkəzi  yol  boyu  dəniz  kənarında  “Gürgən” parkı ilə üzbəüz 200 m-lik  məsafədə  “Balıqçı  Həyatı” kompozisiyası  qurulmuşdur.  Burada  balıqçı, neftçi və onların ailəsindən ibarət 3 ədəd heykəl quraşdırılmış, balıqçı torlarından ibarət  çəpərlər  düzəldilmişdir. Əraziyə qazon örtüyü salınmış, müxtəlif  növ gül kolları əkilmişdir. 

Pirallahı  adasını  Abşeron  yarımadası  ilə  birləşdirən uzunluğu  140 metr, eni 10 metr  olan  avtomobil yolu körpüsündə tikinti-quraşdırma  işləri  tamamlanmışdır. Körpünün altında yamac  hissəyə  iri  beton  bloklar  düzülmüş, aşırım qurğusunda  diametri 160 mm,  uzunluğu  80 p/m  olan  su axıdan  borular  quraşdırılmışdır. 

Yeni salınacaq “Yüksək Texnologiyalar Parkı”nda lahiyələndirmə işləri aparılır.

Pirallahı Rayon İcra Hakimiyyətinin inzibati binasında tikinti-quraşdırma işləri davam etdirilir. Binanın daxilində divarların suvanılması və döşəmənin sement-qum məhlulu ilə hamarlanması işləri aparılmış və plastik pəncərələrin quraşdırılması işləri yerinə yetirilmişdir. Hazırda fasadın üzlənməsi, kommunikasiya  xətlərinin çəkilməsi, otaqlarda asma tavanın vurulması işləri görülür.

Heydər Əliyev Mərkəzində  binanın daxilində və xaricində  divarların suvanılması, plastik pəncərələrin quraşdırılması işləri aparılır.

 S.Vurğun küçəsində Gənclər Əyləncə Mərkəzi üçün ayrılmış sahədə yeraltı və yerüstü kommunikasiya xətləri inşaat sahəsindən kənarlaşdırılmış, ərazi inşaat hasarına alınmış, küçənin yenidənqurulması işləri tamamlanmışdır. Burada uzunluğu 8,5 km, eni 15-18 m olan, 4 zolaqlı müasir avtomobil yolu çəkilmiş, yol kənarı gecə  işıq  dirəklərinin  quraşdırılması işləri başa çatdırılmış, mərkəzi  yol  boyu  11 ədəd yeni  müasir  tipli sərnişin  avtobusu  dayanacaqları qoyulmuşdur. Mərkəzi yol  kənarında  yeni  avtomobil  dayanacağının  inşası  aparılır.    

Heydər Əliyev Fondunun təşəbbüsü və dəstəyi ilə tikilən 2 ədəd 140 və 100 yerlik körpələr evi - uşaq bağçasının inşaat işləri davam etdirilir. Artıq 140 yerlik körpələr evi - uşaq bağçasında işlər tamamlanmaq üzrədir.

 K.Rzayev  küçəsində  yol  kənarı  boyu  köhnə,  dağılmış  bardürlər  sökülərək  çıxarılır və əvəzinə yeni  bardürlər  quraşdırılır. Ümumilikdə 16500 m2 asfalt  örtüyü  çəkilmiş, 3000 p/m bardür quraşdırılmışdır. Eyni zamanda 28-ci məhəllədə də abadlıq işləri aparılmışdır. İl ərzində 3469.8 m2 asfalt örtüyü çəkilmiş, məhəllədaxili yollara səki daşları düzülmüş, yol kənarı boyu şam ağacları əkilmişdir.

 K.Rzayev küçəsində 4, 6, 12, 16, 18 və 22 nömrəli   yaşayış  binalarında  təmir  işləri  tamamlanmışdır.  S.Murtuzəliyev küçəsində 8, 14, 18, 20, 22 nömrəli, S.Bağırov  küçəsində 3 nömrəli  yaşayış  binalarının fasadlarında  təmir  işləri  aparılmışdır. 
İl ərzində S.Bağırov küçəsində 220 m², Y.Əliyev küçəsində 6699.44 m², 40-cı məhəllədə 1349 m², S.Vurğun  küçəsində 12094 m², 28-ci məhəllədə 3469.8 m², Gənclik küçəsində 725 m², K.Rzayev küçəsində 213.82 m², Gürgən qəsəbəsində 246.1 m² olmaqla ümumilikdə 25017.16 m²  asfalt-beton örtüyü  təmir olunmuşdur.  O cümlədən  Y.Əliyev küçəsində  465 p/m,  S.Vurğun küçəsində  298 p/m səki daşları düzülmüşdür.

 Pirallahı qəsəbəsində istehsal gücü saatda 50 ton olan asfalt-beton zavodunun inşası tamamlanmışdır.

S.Vurğun  küçəsi, mərkəzi  yol  kənarında  “Pirallahı”  yazısı  və rayonun  simvolu  quraşdırılaraq gecə  işıqları  ilə  təchiz  olunmuş, qarşı tərəfdə isə müxtəlif  ölçüdə  qaya  daşları  ilə  “Daş Kitabə” dekorativ  kompozisiyası  qurulmuş, üzərində  respublikamızda  mövcud  olan  tarixi  və  müasir  tikililəri, təbiət  mənzərələrini özündə əks etdirən rəsmlər həkk olunmuşdur. Qaya daşlarının qabağında  Pirallahı  rayonunda  inşa  olunmuş  yeni  körpünün  maketi  quraşdırılmışdır. 

Hesabat dövründə Gürgən qəsəbəsində kommunikasiya  xətlərinin yeraltına keçirilməsi  üçün 11 ədəd yeraltı  giliz (patron)  qoyulmuşdur.  Magistral  yolun  çəkilişi  ilə  əlaqədar  35 kVt-lıq  hava  elektrik  xəttinin  yeraltına  salınması  işləri  aparılmış, 6 ədəd  mövcud  köhnə  hava  elektrik  dirəkləri  ləğv edilmişdir. S.Vurğun küçəsi, mərkəzi yol kənarı boyu davam edən 6 və 35 kVt-lıq hava elektrik xətləri yeraltına salınmışdır. Burada 4 ədədi metal, 7-si isə beton olmaqla cəmi 11 ədəd köhnə dirəklər çıxarılmış və yeni  transformator  məntəqəsi  quraşdırılmışdır. 
Dübəndi bağları ərazisində həyətlərdən keçən və korroziyaya uğramış yeraltı qaz xətlərinin yenidən qurulması məqsədilə uzunluğu 700 p/m olan qaz xətləri çəkilmiş, istismara yararsız hala düşmüş yeraltı qaz xətti yerüstü qaz xətti ilə əvəz olunmuşudur. 

Payız qış mövsümünə hazırlıqla əlaqədar 9,4 km istilik kəmərləri yuyulmuş və hidravliki təzyiqlə yoxlanmışdır. 400 m məhəllədaxili və magistral istilik boruları əsaslı təmiri olunmuşdur.  30 ədəd istilik kameraları  təmizlənmiş  və təmir edilmişdir. 9 ədəd qazanxana kompleks yoxlanmış,  21  ədəd  qazanlar cari təmiri  olunmuş, 21 ədədi  mexaniki üsulla təmizlənmişdir. 

2017-ci ildə podratçı təşkilat tərəfindən 13600 metr yeni su xətti çəkilmiş, 55 ədəd siyirtmə, 14 ədəd hidrant quraşdırılmışdır. Hesabat dövründə baş vermiş 421 su qəzası vaxtında həllini tapmış, 2149 m su xətti təmir edilmişdir. Y.Əliyev küçəsində yağış sularının axıdılması üçün 6 ədəd barmaqlıq quraşdırılmışdır. 29-cu məhəllə ev 15, 40-cı məhəllə ev 13 və S.Bağırov küçəsində ev 3-ün zirzəmisində əsaslı təmir işləri görülmüşdür. Hesabat dövründə kanalizasiya şəbəkəsində baş vermiş 1281 qəza aradan qaldırılmışdır. 810 metr xətt təmir edilmiş və 13 ədəd quyu yenidən tikilmişdir. Mütəmadi olaraq su anbarlarından yoxlamaq məqsədilə su nümunələri götürülmüş və proflaktik işlər aparılmışdır.

K.Rzayev küçəsində yerləşən “Yaşıl park”da  yeni oturacaqlar quraşdırılmış, 637 m2 asfalt-beton örtüyü çəkilmiş, əraziyə müxtəlif növ güllər əkilmiş və qazon örtüyü salınmışdır. 

 S.Vurğun küçəsində baş plana uyğun olaraq salınacaq Heydər Əliyev parkının ərazisinə torpaq tökülərək  hamarlanmış və 160 p/m  dekorativ hasar çəkilmişdir.  

S.Bağırov küçəsində yerləşən mövcud parkda  abadlıq  işləri  aparılmışdır. Belə ki, ərazinin ətrafı boyu 50 m uzunluğunda dekorativ hasar çəkilmiş, piyadalar üçün səkilər düzəldilmiş, əraziyə torpaq tökülərək hamarlanmış, piyada səkilərinə asfalt-beton örtüyü çəkilmiş, ağacların ətrafı boyu bardürlər düzülmüşdür. 

Pirallahı  qəsəbəsi, 28-ci məhəllədə yeni yanacaqdoldurma  məntəqəsinin ofis binası və avtoyuma bölməsinin tikinti-quraşdırma işləri davam etdirilmişdir. Yanacaqdoldurma  məntəqəsində 4 ədəd yanacaq çəni, 3 ədəd su çəni layihəyə uyğun olaraq yerləşdirilmiş, metal fermaların quraşdırılması başa çatdırılmış, kommunikasiya  xətlərinin çəkilməsi işləri həyata  keçirilmişdir. 45 metr  uzunluğunda  kanalizasiya  xətti,  250  metr  uzunluğunda  elektrik  xətti  çəkilmiş,  2 ədəd  beton  quyu və 1 ədəd paylayıcı qurğu  quraşdırılmışdır. 

02 avqust 2017-ci il tarixində Azərbaycan Respublikasının Prezidenti cənab İlham Əliyev Pirallahıda tikinti-quruculuq işlərinin davam etdirilməsi ilə bağlı Sərəncam imzalamışdır. 

Sərəncama əsasən “Azərbaycan Respublikasının 2017-ci il dövlət büdcəsi haqqında” Azərbaycan Respublikası Qanununun tətbiqi barədə” Prezidentin 2016-cı il 27 dekabr tarixli Fərmanında nəzərdə tutulmuş vəsaitdən Bakı şəhəri Pirallahı Rayon İcra Hakimiyyətinə 9,5 milyon manat, o cümlədən Rayon İcra Hakimiyyətinin inzibati binasının tikintisinin davam etdirilməsi üçün 4,5 milyon manat, qəzalı vəziyyətdə olan yaşayış binalarının sakinlərinin mənzil-məişət şəraitinin yaxşılaşdırılması məqsədilə 29 yeni beşmərtəbəli çoxmənzilli binanın tikintisi üçün ilkin olaraq 5 milyon manat ayrılmışdır.

Pirallahı qəsəbəsi S.Vurğun küçəsində yeni yaşayış binalarının tikintisi üçün ayrılmış 6,5 ha ərazidə şaquli planlaşdırma, həmçinin ərazidən keçən kommunikasiya xətlərinin köçürülməsi işləri aparılmışdır. Yeni yaşayış kompleksinin layihələndirilmə işləri başa çatdırılmışdır. 3 ədəd binanın bünövrə çalasının qazılması işləri tamamlanmış və beton işləri görülmüşdür. Hazırda tikinti-quraşdırma işləri  davam etdirilir.

Pirallahı qəsəbəsində «Nümunəvi Həyətlər» layihəsi çərçivəsində aparılan işlər günün tələbləri səviyyəsində davam etdirilir. 

Pirallahı  qəsəbəsi, S.Vurğun küçəsində  yerləşən  yaşıl  bazarda, K.Rzayev küçəsində yerləşən yaşıl yarmarkada təmir-tikinti  işləri  aparılır. 
Sənaye və iqtisadiyyat
2017-ci ildə rayonun sosial və iqtisadi sahələrində baş verən dəyişiklikləri əks etdirən göstəricilər məhsul istehsalı və xidmət sahələrinin dinamik inkişafını, onlara mütənasib olaraq, sosial məsələlərin uğurla həll edildiyini göstərir. 

Pirallahı  adasının giriş hissəsində balıqyetişdirmə ferması, park, iaşə, əyləncə və istirahət mərkəzini əhatə edən “Nərəkənd” kompleksinin yaradılması istiqamətində işlər aparılmışdır. Kompleksin park hissəsinin inşası  başa çatmışdır. Qapalı tipli balıqyetişdirmə fermasında  ildə 75 ton rus nərəsinin və 25 ton çökənin əti, habelə 4 ton kürünün istehsalı planlaşdırılır. Qapalı və açıq tipli fermalarda yetişdirilən, habelə qanunvericiliyin tələblərinə zidd olmayan qaydada balıqçılar tərəfindən dənizdə tutulan balığın, o cümlədən balıq məhsullarının “Nərəkənd” kompleksində satışının təşkil olunması məqsədilə ərazidə balıqçı qayıqları üçün yanalma pantonları, zəruri normativlərə cavab verən balıq bazarı yaradılmışdır. Ümumi sahəsi 384 m2 təşkil edən bu bazar 4 pavilyondan ibarətdir. Pavilyonlarda balığın satışı, saxlanması üçün zəruri şərait yaradılmış və müvafiq avadanlıqlar qurulmuşdur.

Ərazinin yaşıllaşdırılması və əhalinin istirahəti üçün məqbul şəraitin yaradılması məqsədilə kompleksin ətrafındakı sahil zonası əhəmiyyətli dərəcədə abadlaşdırılmış və kompleksin daxilində müasir şəkildə park salınmışdır. 
Pirallahı  qəsəbəsində  yerləşən  Sənaye  parkında yeni zavodun  təməli  qoyulmuşdur. Müvəqqəti  inzibati bina quraşdırılmış və ərazi hasara  alınmışdır. Parkda inşa olunacaq Şprits istehsalı zavodunun bünövrə çalasının qazılması işlərinə başlanılmışdır.

“Abşeronneft” NQÇİ-nin “Rezervuarlar Park”ının tikintisi istiqamətində görülən işlər  yekunlaşmışdır. Belə ki, 11 oktyabr 2017-ci il tarixində "Abşeronneft" Nefqazçıxarma İdarəsinə məxsus yeni yığım nəqli sahəsinin açılış mərasimi keçirilmişdir. 

İl ərzində  Pirallahı rayonunun NQÇ idarələri üzrə iqtisadi (hasilat) göstəriciləri aşağıdakı kimi olmuşdur: “28 May” NQÇİ-də il ərzində 3949351 ton neft hasil olunmuşdur (plan 4115000 ton). Plan 95,97% yerinə yetirilmişdir. Qaz hasilatı 4372585 min m3  olmuşdur (plan 4555400 min m3). Plan 95,99% yerinə yetirilmişdir. “Neft Daşları” NQÇİ-də il ərzində 1019845 ton neft hasil olunmuşdur (plan 985000 ton). Plan 103,54% yerinə yetirilmişdir. Qaz hasilatı 66000 min m3 olmuşdur (plan 66000 min m3 ). Plan 100,00% yerinə yetirilmişdir. “Abşeronneft” NQÇİ-də il  ərzində  395483  ton neft hasil olunmuşdur (plan 350755 ton). Plan 111,09% yerinə yetirilmişdir. Qaz hasilatı  42053 min  m3 olmuşdur (plan 352100 min  m3). Plan 98,40% yerinə yetirilmişdir.
Ekoloji tədbirlər və turizmin inkişafı
Ekoloji durumu yaxşılaşdırmaq məqsədilə rayon  ərazisində olan yaşıllıqların  mütəmadi  olaraq  suvarılması,  qazonların biçilməsi işləri aparılmışdır. Rayon ərazisinin təmizliyi mütəmadi olaraq gündəlik təşkil  olunmuşdur.

Hesabat dövründə Pirallahı  rayonunda  28000  ədəd  müxtəlif  növ həmişəyaşıl  və  meyvə  ağacları  əkilmiş, 30000  m2 sahəyə  isə  qazon  örtüyü salınmış, mərkəzi  yol  kənarı  boyu  müxtəlif  landşaft  kompozisiyaları  düzəldilmiş, torpaq  tökülərək  yamaclar,  təpələr  qurulmuş, hamarlanma  işləri aparılmış, qaya daşları, gül və  kol  bitkiləri  ilə  bəzədilmişdir.   Həmçinin  mərkəzi  yol  kənarı  boyu  yolun  hər  iki  tərəfində estetik  gözəllik  verən  dekorativ  çəpərlər  quraşdırılmışdır.  

Rayon  ərazisinin əsasən adalardan (Pirallahı, Çilov) ibarət olması turizmin inkişafı üçün olduqca əlverişli zəmin yaradır. Pirallahı adasının sahil boyu ən əlverişli yerləri ayrılmaq şərti ilə həmin ərazilərdə dənizkənarı bulvar, attraksionları olan istirahət parkı, otel, kafe, kütləvi çimərliklər, idman-konsert kompleksi, yaxt-klub, sörfinq klubları və s. yaradılması üçün əlverişli şərait vardır.
Əhalinin sosial-rifah halının yüksəldilməsi

Hesabat dövründə şəhid, aztəminatlı, sosial müdafiəyə ehtiyacı olan, məcburi köçkün ailələri daim diqqətdə saxlanılmış, ümumtəhsil müəssisələrində şagirdlərin vətənpərvərlik ruhunda tərbiyəsi məqsədilə görülən işlər gücləndirilmiş, əhalinin sağlamlığının qorunması məqsədilə sakinlərin tibbi müayinədən keçirilməsinə ciddi nəzarət olunmuş və idmanın kütləviliyinin artırılması üçün müvafiq addımlar atılmışdır. Ümumilikdə rayonda ictimai-siyasi vəziyyət və dini durum sabitdir. 


Yanvarın 19-da Pirallahı rayonunda 1990-cı il yanvarın 19-dan 20-nə keçən gecə baş vermiş qanlı faciənin iyirmi yeddinci ildönümü ilə əlaqədar şəhid ailələri və 20 Yanvar faciəsi zamanı xəsarət alanların iştirakı ilə geniş anım tədbiri keçirilmişdir.


Fevralın 24-də Pirallahı Rayon İcra Hakimiyyətində 1992-ci il fevralın 25-dən 26-na keçən gecə erməni faşistləri tərəfindən törədilmiş Xocalı soyqırımının 25-ci ildönümünə həsr edilmiş “Xocalıya ədalət” başlığı altında ümumrayon tədbiri keçirilmişdir. 


17 mart 2017-ci il tarixində qədim Pirallahıda Novruz bayramı milli ruhda qeyd edildi. 20 mart tarixində isə Pirallahı Rayon İcra Hakimiyyətinin təşkilatçılığı ilə Novruz bayramı münasibətilə  şəhid, rayon ərazisində məskunlaşmış məcburi köçkün və aztəminatlı ailələrlə görüş keçirildi və onlara bayram sovqatı paylanıldı. 


11 may 2017-ci il tarixdə Azərbaycan Respublikasının Prezidenti İlham Əliyev və Azərbaycanın birinci xanımı, Azərbaycan Respublikasının Birinci vitse-prezidenti Mehriban Əliyeva Pirallahı rayonunda oldular. Prezident İlham Əliyev və birinci xanım Mehriban Əliyeva Pirallahı adasını Abşeron yarımadası ilə birləşdirən müasir avtomobil yolu körpüsünün açılış mərasimində iştirak etdilər. Sonra Azərbaycan Respublikasının Prezidenti İlham Əliyev və birinci xanım Mehriban Əliyeva Pirallahı qəsəbəsindəki S. Vurğun küçəsində aparılan yenidənqurma işləri ilə tanış oldular və yeni çəkilmiş yolun açılışında iştirak etdilər. 


İyulun 21-də 2017-ci il ərzində 2-ci dəfə Azərbaycan Respublikasının Prezidenti İlham Əliyev Pirallahı rayonuna səfər etdi. Ölkə başçısı rayonda mövcud olan qəzalı binalarla bağlı tapşırıqlar verdi. Prezident İlham Əliyev Pirallahı rayonunda balıq yetişdirmə ferması, park, iaşə, əyləncə və istirahət mərkəzini əhatə edən “Nərəkənd” kompleksində yaradılan şəraitlə tanış oldu, açıq tipli fermaların təməlqoyma mərasimində iştirak etdi. Sonra Prezident İlham Əliyev Pirallahı rayonunun içməli su təchizatı layihəsinin açılışında iştirak edərək rayonda içməli suyun verilməsini bildirən düyməni basdı. Daha sonra Prezident İlham Əliyev Pirallahı qəsəbəsinin mərkəzi hissəsində görülmüş işlər və həyata keçiriləcək tədbirlərin layihələri ilə tanış oldu, “Pirallahı” günəş elektrik stansiyasının açılışında iştirak etdi. 


01 sentyabr 2017-ci il tarixində Pirallahı rayonunda Müqəddəs Qurban bayramı münasibətilə 300-ə yaxın aztəminatlı, əlil, ahıl və kimsəsiz ailəyə, o cümlədən məcburi köçkün və şəhid ailələrinə bayram sovqatı təqdim olundu. 


10 noyabr 2017-ci il tarixində Yeni Azərbaycan Partiyasının yaranmasının 25 illik yubileyi münasibətilə bayram tədbiri təşkil edilmişdir. Tədbirdə Pirallahı rayon ictimaiyyətinin nümayəndələri ilə yanaşı YAP İdarə Heyətinin üzvü, Milli Məclisin Aqrar siyasət komitəsinin sədri Eldar İbrahimov, “Yeni Azərbaycan” qəzetinin baş redaktoru, Milli Məclisin deputatı Hikmət Babaoğlu, Milli Məclisin Əmək və sosial siyasət komitəsinin sədr müavini Rauf Əliyev, Milli Məclisin Beynəlxalq münasibətlər və parlamentlərarası əlaqələr komitəsinin sədr müavini, YAP-ın Beynəlxalq əlaqələr şöbəsinin müdiri Sevinc Fətəliyeva, Milli Məclisin deputatı, YAP Nizami rayon təşkilatının sədri Sədaqət Vəliyeva, YAP Siyasi Şurasının üzvü, millət vəkili Aydın Hüseynov, Milli qəhrəmanlar Zabit Quliyev və Bəxtiyar Allahverdiyev, xalqımızın igid oğlu Ramil Səfərov, “Səs” qəzetinin baş redaktoru Bəhruz Quliyev, partiyanın bir sıra rayon təşkilatlarının sədrləri  iştirak etmişlər.


12 dekabr 2017-ci il tarixdə 350 nəfər rayon sakininin, o cümlədən şəhid ailələri, Qarabağ əlilləri, rayonda məskunlaşmış məcburi köçkünlərin iştirakı ilə ümummilli lider Heydər Əliyevin anım mərasimi keçirilmişdir. 


28 dekabr 2017-ci il tarixində İsrail Dövlətinin Azərbaycandakı fövqəladə və səlahiyyətli səfiri Dan Stav Pirallahı rayonuna səfər etmişdir.  Rayonla tanışlıq məqsədi daşıyan səfər çərçivəsində israilli diplomat ilk öncə Gürgən qəsəbəsi ilə tanış olmuş və Rayon İcra Hakimiyyətinin başçısı Vasif İmanov səfirə “Gürgən qalalar kompleksi”, burada salınacaq yeni şəhər, kanat yolları və mayakın tarixi, o cümlədən əfsanəvi  Neft Daşları, Çilov adası,  perspektiv layihələr, dənizdə ilk dəfə neft çıxarılmasının tarixi və turizm potensialı barədə məlumat vermişdir. Səfir Pirallahı adasını Abşeron yarımadası ilə birləşdirən müasir körpü ilə tanış olmuş və ona vaxtilə burada mövcud olmuş damba, elektrik qatarları, həmçinin su idman oyunları və turizm barəsində məlumat verilmişdir. 


28 dekabr 2017-ci il tarixində 31 dekabr - Dünya Azərbaycanlılarının Həmrəyliyi Günü və Yeni il bayramı münasibətilə ümumrayon tədbiri keçirilmişdir. 


Hesabat dövründə Pirallahı Rayon İcra Hakimiyyəti tərəfindən 130-dan çox tədbir keçirilmiş, keçirilən bütün tədbirlərdə kütləvi informasiya vasitələrinin iştirakı və həmin tədbirlərin mətbuatda işıqlandırılması təmin edilmişdir. 
Vətəndaşların qəbulu, işsizlik probleminin həlli
 Rayon İcra Hakimiyyəti başçısı Aparatında 2017-ci il ərzində vətəndaşların qəbulu, onların ərizə, təklif və şikayətlərinə baxılması qanunla müəyyən edilmiş qaydada və operativ təmin edilmişdir. Rayon İcra Hakimiyyəti başçısı Aparatına 2017-ci il ərzində 218 müraciət daxil olmuşdur ki, bu da keçən ilin müvafiq dövrü ilə müqayisədə 96 müraciət yəni 31%  azdır. Daxil olan müraciətlərin 172-si ərizə, 46-sı isə şikayətdir. Müraciətlərin 96-sı bilavasitə vətəndaşlar tərəfindən, 111-i Prezident Administrasiyasından, 1-i Nazirlər Kabinetindən, 10-u respublikanın digər təşkilatlarından daxil olmuşdur. 2016-cı ildə isə daxil olan müraciətlərdən 294-ü ərizə, 19-u şikayət, 1-i isə təklif olmuşdur ki, bunların 169-u bilavasitə vətəndaşlar tərəfindən, 111-i Prezident Administrasiyasından, 4-ü Milli Məclisdən, 3-ü Nazirlər Kabinetindən, 27-si respublikanın digər təşkilatlarından olmuşdur. 2017-ci il ərzində cavablandırılan müraciətlərin 46-sı müsbət həll olunmuş, 1-i qismən həll edilmiş, 146-na müvafiq izahat verilmiş, 19-u isə əsassız sayılmışdır. 2016-cı il ərzində isə cavablandırılan müraciətlərin 44-ü müsbət həll olunmuş, 242-nə müvafiq izahat verilmiş, 20-si isə əsassız sayılmışdır. Göründüyü kimi 2016-cı illə müqayisədə 2017-ci ildə bilavasitə vətəndaşlar tərəfindən daxil olmuş müraciətlərdə azalma olmuş (73 müraciət), eyni sayda Prezident Administrasiyasından müraciətlər daxil olmuş, respublikanın digər təşkilatlarından daxil olmuş müraciətlərdə isə 23 müraciət azalmışdır.

 2017-ci il ərzində Rayon İcra Hakimiyyətinin başçısı tərəfindən Aparatda 47 qəbul keçirilmiş və 156 nəfər sakinin müraciəti dinlənilmişdir. Keçən il ərzində Rayon İcra Hakimiyyətinin başçısı tərəfindən Aparatda 49 qəbul keçirilmiş və 167 nəfər sakinin müraciəti dinlənilmişdir. Qəbullarda RİH başçısı Aparatının əməkdaşları, rayonun struktur bölmələrinin rəhbərləri iştirak etmiş, vətəndaşların problemlərinin həllində lazımi köməklik göstərilməsi barədə aidiyyəti üzrə tapşırıqlar verilmişdir. Hesabat dövründə RİH başçısı tərəfindən 1410 nəfərdən çox rayon sakininin iştirakı ilə keçirilmiş 44 səyyar görüşdə 323 nəfər vətəndaşın müraciəti dinlənilərək müvafiq tapşırıqlar verilmişdir.

Hesabat dövründə işsizlik probleminin həlli istiqamətində bir sıra tədbirlər görülmüşdür. Belə ki, 2017-ci il ərzində rayon ərazisində yeni açılmış iş yerləri hesabına Rayon İcra Hakimiyyətinin tabeliyində olan müəssisələr üzrə 54 nəfər, SOCAR üzrə 98 nəfər, “Azəravtoyolservis” ASC üzrə 24 nəfər, “Azərsu” ASC üzrə 15 nəfər, rayon ərazisində olan çoxmənzilli binaların təmiri ilə əlaqədar 25 nəfər olmaqla ümumilikdə 216 nəfər müvafiq işlə təmin olunmuşdur. Beləliklə 2016-cı il ilə müqayisədə 2017-ci ildə rayonda 45 yeni iş yeri çox açılmışdır ki, bu da  26% artım deməkdir. 
Perspektiv inkişaf
Rayonumuzda aparılan abadlıq-qurucluq işlərinin nəticəsi onu deməyə əsas verir ki, hesabat dövründə qarşıya qoyulmuş işlərin bir hissəsi uğurla yerinə yetirilmişdir. 
Bundan əlavə gələcəkdə zirzəmilərin təmizlənməsi, blokların və dam örtüklərinin təmiri, hündürmərtəbəli binaların əsaslı təmiri istiqamətində müvafiq işlər gücləndiriləcəkdir. Həmçinin «Nümunəvi Həyətlər» layihəsi çərçivəsində işlər, abadlıq və yaşıllaşdırma sahəsində görülən tədbirlər  mütəmadi olaraq davam etdiriləcəkdir.  

Gələcəkdə RİH-nin hazırda inşa edilən inzibati binasının qarşısındakı parkın abadlaşdırılması, dənizkənarı parkın salınması planlaşdırılır. Gənclərin asudə vaxtının səmərəli təşkili məqsədilə “Gənclər Mərkəzi”nin yaradılması və həmin mərkəzdə istirahət obyektlərinin inşası nəzərdə tutulur. O cümlədən də rayon ərazisində Gənclər evinin tikintisi planlaşdırılır. Həmçinin mövcud stadionun əsaslı təmir olunaraq genişləndirilməsi və idman meydançalarının yaradılması nəzərdə tutulur. Artıq 5 əlavə idman meydançasının yaradılması üçün yer müəyyən edilmişdir. 235 №-li tam orta məktəbin cari təmiri, 6 əlavə sinif otağının tikintisi, 14 saylı Uşaq Musiqi Məktəbi üçün yeni binanın tikintisi nəzərdə tutulmuşdur. 

Pirallahı qəsəbəsində kənd təsərrüfatı məhsullarının tədarükü, saxlanması və satışı üzrə logistika mərkəzinin tikintisi, kiçik sahibkarlığın inkişafının dəstəklənməsi layihələri prioritet məsələlər olaraq qalır. Yeni avtobus marşrutlarının açılması ilə sərnişinlərin rahatlığı təmin olunacaqdır. 
Pirallahı rayonunda alternativ enerji mənbələrindən olan külək və günəş enerjisi avadanlıqlarının qurulması davam etdiriləcəkdir. Gələcəkdə Pirallahı və Çilov adaları arasında inşa ediləcək estakadalar boyunca salınacaq platformaların üzərində külək elektrik stansiyalarının quraşdırılması nəzərdə tutulur. 

Pirallahı sakinlərinin ruh yüksəkliyi, öz tarixinə bağlılığı və ən ülvi demokratik dəyərlərə sadiqliyi onu deməyə əsas verir ki, “Azərbaycan Xalq Cümhuriyyəti İli” elan olunmuş 2018-ci il də Pirallahı rayonunda uğurla başa vurulacaqdır. 

Vasif İmanov, 

Bakı şəhəri Pirallahı Rayon İcra Hakimiyyətinin başçısı 

